
                საფრანგეთის იუსტიციის სამინისტროს მომავალი საჯარო მოხელეები სტაჟირებას ქართულ იუსტიციის სისტემაში გადიან

                
იუსტიციის სასწავლო ცენტრის დირექტორი ხათუნა კასრაძე საფრანგეთის იუსტიციის სამინისტროს მომავალ საჯარო მოხელეებს შეხვდა, რომლებიც სტაჟირებას საქართველოს იუსტიციის სასწავლო ცენტრში გადიან. შეხვედრას იუსტიციის სასწავლო ცენტრის სხვადსხვა მიმართულების სამსახურების ხელმძღვანელები ესწრებოდნენ.

საფრანგეთის იუსტიციის სამინისტროს სისტემის მომავალი საჯარო მოხელეები ამჟამად საფრანგეთის ახალგაზრდების დაცვისა და არასრულწლოვანთა მართლმსაჯულების ეროვნული აკადემიის მოსამზადებელი სკოლის სტუდენტები არიან. ისინი თბილისში სტაჟირებაზე საქართველოს იუსტიციის სასწავლო ცენტრში იმყოფებიან და საქართველოს არასრულწლოვანთა მართლმსაჯულების, განრიდების პროგრამებისა და აღდგენითი მართლმსაჯულების შესახებ გამოცდილებას იღებენ. ფრანგული კანონმდებლობის თანახმად, ევროპულ ქვეყანაში სტაჟირება სტუდენტმა სავალდებულო წესით უნდა გაიაროს, რათა მართლმსაჯულების სისტემაში ახალგაზრდების დაცვის სამსახურის სტრუქტურული ერთეულის დირექტორად დაინიშნოს.

ეს პირველი შემთხვევაა, როდესაც საფრანგეთის სახელმწიფომ სტუდენტები სტაჟირებაზე საქართველოს იუსტიციის სისტემაში გამოგზავნა. ამ მიზნით, 2019 წლის 22 ოქტომბერს ხელი მოეწერა თანამშრომლობის მემორანდუმს არასრულწლოვანთა დაცვის სამსახურის ეროვნულ სასწავლო სკოლასა (ENPJJ) და საქართველოს იუსტიციის სასწავლო ცენტრს შორის.

იუსტიციის სასწავლო ცენტრში ვიზიტის დროს სტაჟიორები გაეცნენ ცენტრის ფუნქციებსა და საქმიანობის სპეციფიკას. ასევე, მიიღეს ინფორმაცია არასრულწლოვანთა მართლმსაჯულებაში სპეციალიზაციის მექანიზმების შესახებ.

მომავალმა ფრანგმა საჯარო მოხელეებმა სტაჟირების ფარგლებში უკვე გაიარეს სწავლების პირველი ნაწილი საქართველოს იუსტიციის სისტემის შიგნით სხვადსხვა სამსახურებში.

სტუმრები გაეცნენ საქართველოს იუსტიციის სამინისტროს მიერ მომზადებულ არასრულწოვანთა მართლმსაჯულების ინოვაციურ კოდექსს, არასრულწლოვანთა მართლმსაჯულების რეფორმის პრაქტიკაში დანერგვისა და მომზადების პროცესს, განრიდების პროგრამებს, აღდგენითი მართლმსაჯულების არსებულ გამოცდილებასა და მიღწევებს, არასაპატიმრო სასჯელების აღსრულების სპეციფიკას და სოციალური მუშაკის როლს დანაშაულის პრევენციისა და პრობაციის სისტემებში.

სტუმრები უკვე იმყოფებოდნენ იუსტიციის სამინისტროს დანაშაულის პრევენციის ცენტრის მედიაციის სახლში და პრობაციის ეროვნულ სააგენტოში, სადაც სააგენტოს სარეაბილიტაციო სერვისებს გაეცნენ, დაათვალიერეს თანამედროვე ტექნიკით აღჭურვილი მონიტორინგის ცენტრი. როგორც გამართულ შეხვედრებზე აღინიშნა, იუსტიციის ქართული სისტემისთვის პრიორიტეტულია არასრულწლოვანი მსჯავრდებულის რესოციალიზაცია-რეაბილიტაცია, რაც საზოგადოების განმეორებითი დანაშაულისგან დაცვის წინაპირობაცაა.

საფრანგეთის იუსტიციის სამინისტროს მომავალი საჯარო მოხელეები სტაჟირებას თბილისში 22 ნოემბრამდე გაივლიან, რომლის ფარგლებშიც დაგეგმილია შეხვედრები როგორც იუსტიციის სამინისტროს, ასევე სპეციალური პენიტენციური სამსახურის, იუსტიციის სასწავლო ცენტრის, პროკურატურის, შინაგან საქმეთა სამინისტროს, იურიდიული დახმარების სამსახურის შესაბამისი ქვედანაყოფის ხელმძღვანელებთან. ასევე, მნიშვნელოვანი გაცნობითი შეხვედრები იგეგმება იმ საერთაშორისო და არასამთავრობო ორგანიზაციებთანაც, რომლებიც აქტიურად იყვნენ ჩართულნი რეფორმის პროცესში და აქტიურად უჭერდნენ მხარს არასრულწლოვანთა მართლმსაჯულების განვითარებას საქართველოში.

                        ქ. თბილისი, ანა პოლიტკოვსკაიას ქ. №1
                        ელ-ფოსტა: trainingcenter@tcj.gov.ge

                         ტელ: (+995 32)  294 22 70                               					

                                            
						ყვარელი

                        ილიას გორა, ყვარელი, 4800
                        ელ-ფოსტა: Kvareli@tcj.gov.ge

                         ტელ: (+995 32) 294 22 60, 					

                        
                    © 2015 სსიპ- საქართველოს იუსტიციის სასწავლო ცენტრი

